
Ágrip 

Skóli án aðgreiningar er opinber menntastefna á Íslandi.  Stefnan gengur út á að allir 

nemendur óháð líkamlegu og andlegu atgervi eigi rétt á að stunda nám í sínum 

heimaskóla. Þroskaþjálfar sem starfa í skóla án aðgreiningar þurfa að vera meðvitaðir um 

stefnuna og hvernig skóli án aðgreiningar getur tekið við öllum nemendum og veitt þeim 

menntun við hæfi, óháð fötlun, skerðingu eða sérþörfum hvers konar. Í þessari rannsókn 

er sjónum beint að þroskaþjálfum í grunnskólanum. Rannsóknin er eigindleg og voru tekin 

viðtöl við fjóra þroskaþjálfa sem starfa í grunnskólum Reykjavíkur. Gengið var út  frá 

rannsóknarspurningunni „Hver er upplifun og sýn þroskaþjálfa af stefnunni skóla án 

aðgreiningar? “.  Markmið rannsóknarinnar var skoða upplifun og sýn þroskaþjálfa sem 

starfa í grunnskólum Reykjavíkur, til stefnunnar „Skóla án aðgreiningar“ með það fyrir 

augum að leyfa röddum þroskaþjálfa að heyrast og að sjónarmið þeirra fái að koma fram. 

Helstu niðurstöður eru þær að þroskaþjálfar eru almennt jákvæðir gagnvart stefnunni. 

Þeir töluðu um að stefnan væri falleg á blaði en þegar kæmi að því að vinna með 

nemandann í skólastarfinu, þá væri erfiðara að fara eftir stefnunni. Einnig kom í ljós að 

þroskaþjálfarnir væru oft einangraðir faglega í sínum störfum og fagstéttin virðist ekki 

hafa umræðuvettvang innan skólakerfisins.  Það þarf að gefa þroskaþjálfum kost á 

umræðuvettvangi innan skólakerfisins.  

Það var gaman og lærdómsríkt að vinna að þessari ritgerð en líka erfitt þar sem það er 

talsvert langt síðan ég hef verið í skóla. Ég vil þakka þroskaþjálfunum fjórum sem tóku 

þátt.  Ég vil koma á framfæri þakklæti til Önnu Bjarkar Sverrisdóttur, fyrir góða leiðsögn. 

Sérstakar þakkir fær vinkona mín, Áslaug Þórðardóttir fyrir umræður, góðar ábendingar 

og yfirlestur. Ég hef fengið mikinn stuðning og þolinmæði frá fjölskyldu minni og vil ég 

þakka þeim fyrir stuðninginn. 

Þetta lokaverkefni er samið af mér undirritaðri. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim 

samkvæmt bestu vitund. Ég vísa til alls efnis sem ég hef sótt til annarra eða fyrri eigin 

verka, hvort sem um er að ræða ábendingar, myndir, efni eða orðalag. Ég þakka öllum 

sem lagt hafa mér lið með einum eða öðrum hætti en ber sjálf ábyrgð á því sem missagt 

kann að vera. Þetta staðfesti ég með undirskrift minni. 

 

Reykjavík, 14. september 2015 

 

Theodóra Skúladóttir 

Inngangur 

Þegar ég var tiltölulega nýútskrifuð frá Þroskaþjálfaskóla Íslands þá fór ég að vinna sem 

þroskaþjálfi í grunnskóla. Það var lífsreynsla út af fyrir sig því ég var ráðin eingöngu til að 

sinna einum nemenda með fötlun og var ráðning mín háð því að hann væri í skólanum. Ég 

talaði strax um að ég gæti nýst fleiri nemendum til að koma til móts við ólíkar þarfir 

þeirra. Ég þurfti líka oft að tala um að við ættum öll rétt á að vera hér í skólanum og 

stundum talaði ég fyrir lokuðum eyrum en þegar fram liðu stundir þá vaknaði 

skólasamfélagið. Það fór að vera móttækilegra fyrir fjölbreyttum þörfum nemenda. Vinna 

mín skaraðist oft við vinnu sérkennara og stundum var ég sett í hlutverk stuðningsfulltrúa. 

Ég var ekki metinn sem fullgildur fagaðili fyrr en ég var búinn að sanna mig í starfinu að 

mati skólasamfélagsins. Upplifun mín þegar ég kom fyrst inn í grunnskólann, var á þann 

veg að ég var svolítið óviss um hvar ég ætti heima innan skólakerfisins, þess vegna langaði 

mig að skoða upplifun og sýn þroskaþjálfans í dag í skóla án aðgreiningar.   

Með undirritun á Salamanca yfirlýsingin 1994 þá breyttist hugmyndafræðin um 

skóla frá því að vera skóli fyrir meðal nemanda yfir í skóla án aðgreiningar eða skóli fyrir 

alla. Á undanförnum árum hafa verið breytingar á lög og reglugerðir sem segja til um 

hlutverk, skyldur og markmið skólanna með það að leiðarljósi að koma til móts við ólíkar 

þarfir og getu nemenda í grunnskólum. Í dag er skóli án aðgreiningar opinber 

menntastefna á Íslandi. Markmið rannsóknarinnar að skoða upplifun og sýn þroskaþjálfa 

sem starfa í grunnskólum Reykjavíkur, til stefnunnar skóla án aðgreiningar með það fyrir 

augum að leyfa röddum þroskaþjálfa að heyrast og að sjónarmið þeirra fái að koma fram. 

Gengið var út frá rannsóknarspurningunni „Hver er upplifun og sýn þroskaþjálfa af 

stefnunni skóla án aðgreiningar? Byggist rannsóknin á eigindlegum viðtölum við fjóra 

þroskaþjálfa er starfa í grunnskólum Reykjavíkur. Þar sem ég tók einungis viðtöl við fjóra 

þroskaþjálfa þá er ekki hægt að alhæfa út frá þessari rannsókn. 

Ritgerðin skiptist í sjö kafla. Í fyrsta kaflanum er skýrt frá fræðilega bakgrunn 

rannsóknarinnar. Þar er fjallað um hugmyndafræðina „Skóli án aðgreiningar“, ólík 

sjónarhorn á fötlun, lög og alþjóðarsamþykktir sem tengjast grunnskólanum og einnig er 

fjallað um stefnu Reykjavíkurborgar um sérstakan stuðning við nemendur.  

Í öðrum kafla er fjallað um þroskaþjálfa, þróun stéttarinnar frá gæslusystrum til 

þroskaþjálfa og hvernig starf hans hefur þróast með breyttum áherslum í samfélaginu. 

Í þriðja kafla er fjallað um rannsóknir er koma inn á störf þroskaþjálfa í 

grunnskólum og rannsóknir er koma að skóla án aðgreiningar.  

Í fjórða kafla er fjallað um aðferðafræði rannsóknarinnar sem notuð var til að afla 

gagna og framkvæmd rannsóknarinnar. Þar er sagt frá vali á þátttakendum og fjallað um 

þau siðferðilegu atriði sem vert er að huga að við vinnslu á rannsókninni.  

Í fimmta kafla verður greint frá niðurstöðum rannsóknarinnar út frá þemu er 

fundin voru við greiningu gagna. Þemun eru skilgreining á stefnunni og upplifun 

þroskaþjálfans, aðgreining, samstarf sem skiptist í þrjá þætti, það er samstarf innan 

skólans, samstarf við aðra þroskaþjálfa innan skólans og samstarf við aðra þroskaþjálfa í 

öðrum grunnskólum og greiningar. 

Í sjötta kafla eru umræður um niðurstöður rannsóknarinnar og í þeim sjöunda eru 

lokaorð. 

1 Fræðilegur bakgrunnur  

Í þessum kafla er tekin fyrir fræðilegur bakgrunnur rannsóknarinnar sem er á sviði 

menntavísinda og tengt þroskaþjálfafræðum. Kaflinn hefst á umfjöllun um opinberu 

menntastefnuna, skóla án aðgreiningar. Þá er fjallað um ólík sjónarhorn á fötlun og síðan 

er fjallað um alþjóðasamþykktir og lög  er varðar stefnuna skóli án aðgreiningar. Einnig er 

skoðuð þróun þroskaþjálfans og bakgrunnur stéttarinnar. Þar sem menntastefnan skóli án 

aðgreiningar er opinber menntastefna hér á landi þá er hún ásamt störfum þroskaþjálfa í 

grunnskólum megin viðfangsefnið í þessari ritgerð.    

1.1 Skóli án aðgreiningar 

Hér verður rætt um stefnuna skóla án aðgreiningar. Stefnan kemur fram í námsskrá, 

lögum og ýmsum reglugerðum.  Hugmyndafræðin um skóla án aðgreiningar telur að 

styrkur hennar er von um betri skóla fyrir alla. Rætt hefur verið um að það sem stendur í 

vegi fyrir framkvæmd séu ef til vill skilgreiningar og túlkun á hugmyndafræðinni sem er 

mismunandi (Hafdís Guðjónsdóttir og Jóhanna Karlsdóttir, 2009).  

Undir lok 9. áratugar síðustu aldar settu stjórnvöld fram nýja menntastefnu og 

boðaði að allir grunnskólar landsins skyldu taka við öllum börnum og veita þeim 

viðeigandi menntun sem býr þau undir að lifa og starfa í lýðræðislegu þjóðfélagi. Þessi 

stefna hefur verið kölluð skóli án aðgreiningar eða nám án aðgreiningar (Droege, 

Ferguson, Hafdís Guðjónsdóttir, Meyer og Lester, 2012). Stefnan segir að allir nemendur 

eigi óháð stöðu þeirra að hafa tækifæri á að fá náms- og félagslegum þörfum sínum sinnt í 

sínum heimaskóla (Hafdís Guðjónsdóttir og Jóhanna Karlsdóttir, 2009). Í því felst að 

skólastarfið þarf að taka mið af því að nemendur eru margbreytilegir, það er þeir hafa 

ólíkar þarfir, getu og væntingar til námsins. Það á að stefna að því  að taka burt mismun 

innan skólasamfélagsins (UNESCO, 2008). Menntun í skóla án aðgreiningar er ferli þar sem 

þarf að endurskoða almenna skólastarfið og sérkennsluna. Það þarf að samþætta þessi 

kerfi þannig að úr verði ein stefna, það er skóli án aðgreiningar. Skólinn á að vera 

vettvangur þar sem lögð er áhersla á lýðræðisleg vinnubrögð og að borin er virðing fyrir 

náunganum því að hver og einn skiptir máli fyrir samfélagið (Ferguson, 2008). Fram kemur 

í Aðalnámskrá grunnskóla (2011) að í skóla án aðgreiningar eiga allir nemendur að fá jöfn 

tækifæri til náms. Námið eigi að vera á forsendum hvers nemanda fyrir sig. Innan 

skólasamfélagsins á  að ríkja viðhorf sem einkennist af virðingu fyrir rétti allra nemenda til 

þess að taka virkan þátt í náms- og skólasamfélagi síns skóla óháð atgervi og stöðu þeirra. 

Skóli án aðgreiningar á að leggja áherslu á það að allir nemendur í skólasamfélaginu taki 

virkan þátt og að öllum sé fagnað sama hversu ólíkir nemendurnir eru. Það á að bjóða upp 

á fjölbreyttar kennsluaðferðir, hvetjandi námsumhverfi og viðeigandi stuðning fyrir alla 

nemendur (Ferguson, 1995).  Samkvæmt þessari stefnu ber íslenskum skólum skylda til að 

mennta alla nemendur á árangursríkan hátt (Gretar L. Marinósson, 2005). Umræðan um 

skóla án aðgreiningar hefur færst frá því að vera eingöngu um þátttöku nemenda með 

andlegar eða líkamlegar skerðingar í skólum, í það að vera um þátttöku allra nemenda 

sama hverjar þarfir þeirra kunna að vera (Ferguson, 2008).  

Hjónin Dianne og Philip Ferguson hafa gagnrýnt umræðuna um skóla án 

aðgreiningar vegna þess að í henni felist ákveðnar mótsagnir. Þau tala um að það sé álíka 

erfitt að koma á skóla án aðgreiningar eins og að koma á samfélagi án aðgreiningar. 

Markmið með stefnunni á að vera  þríþætt að þeirra mati:  Í fyrsta lagi að nemendur sæki 

nám í almennum bekkjum, í öðru lagi að hugmyndafræðin sé leiðarlykill fyrir 

félagsfærniþjálfun nemenda með sérþarfir og í þriðja lagi er skóli án aðgreiningar jákvæð 

upplifun fyrir almenna nemendur. Því vilja þau skilgreina skóla án aðgreiningar þannig að 

þar njóti hver nemandi námstækifæra við hæfi og að það sé reynt að koma til móts við 

þarfir allra nemenda (Ferguson og Ferguson, 1998). Skóli án aðgreiningar er ekki um 

hvernig við komum fötluðum nemendum fyrir í almennum skólum heldur um það hvað 

telst vera almennur skóli.  Það sem verið er að tala um hvort skólinn er tilbúinn fyrir 

margbreytileikann og hversu tilbúið samfélagið er fyrir þennan mannlega margbreytileika. 

Því vakna alltaf upp spurningar um hvort nemandinn eigi betur heima í sérskóla eða í 

sínum heimaskóla og svör við þessum spurningum geta leitt til endurskoðunar á því sem 

við höfum fyrir hendi. Það þarf að huga að því hvaða menntun starfsfólkið hefur sem 

tekur á móti og vinnur með nemendum (Ólafur Páll Jónsson, 2011).  

Fyrir um tíu árum tók Reykjavíkurborg ákvörðun um að fella niður allar sérdeildir.  

Allir nemendur með miklar sérþarfir sem höfðu verið í sérúrræðum í skólum í nágrenni við 

sinn heimaskóla, fóru þá í sinn heimaskóla (Fræðslumiðstöð Reykjavíkur, 2001). Á þessum 

tíma voru fjárframlög  og nemendafjöldi með þeim hætti að bekkir voru fámennir, um 18 

til 20 nemendur í hverjum bekk, skólarnir voru betur mannaðir og úrræði í skólunum 

margvísleg. Nú hefur verið dregið úr fjárframlögum á sama tíma og nemendum hefur 

fjölgað og fjölbreytni og þarfir nemendahópsins hafa aukist. Nemendum með annað 

tungumál hefur fjölgað og nú eru bekkir fjölmennari en áður og svo virðist sem enginn 

nemandi falli í hefðbundinn meðal hóp. Þess í stað hefur hver nemandi miklar sérþarfir 

varðandi sitt nám og það eru miklar kröfur gerðar á skólann um að vera með fjölbreyttar 

kennsluaðferðir til að koma til móts við alla (Droege o.fl., 2012). 

1.2 Ólík sjónarhorn á fötlun  

Á síðari hluta síðustu aldar hefur verið ríkjandi sá skilningur á fötlun sem byggir á hefð 

læknisfræðarinnar, það er að fötlunin er frávik frá hinu eðlilega eða heilbrigða og 

samfélagið veitir ráðgjöf um viðeigandi meðhöndlun, meðferð, umönnun og/eða 

endurhæfingu. Frá þessu sjónarhorni er skerðing einstaklingsins gallinn og er því 

persónulegur harmleikur fyrir einstaklinginn (Rannveig Traustadóttir, 2006). Það þarf að 

greina fötlunina svo það sé hægt að lækna hana, laga eða veita viðeigandi þjónustu eða til 

að koma til móts við sérstakar þarfir einstaklingins. Það er gengið út frá því að fötlunin 

liggi hjá einstaklingnum sjálfum og það er ekki reiknað með að umhverfið hafi árif á 

fötlunina. Læknisfræðilega sjónarhornið á fötlun hefur í gegnum tíðina haft mikil áhrif á 

það hvernig lífi fatlað fólk hefur lifað.  Fatlað fólk  var oft stimplað sem frávik frá hinu sem 

talið gat verið eðlilegt og var því aðgreint frá þeim sem taldir voru eðlilegir. Afleiðingarnar 

voru þær að fólk var vistað á stofnunum þar sem það fékk þjónustu við hæfi án þess að 

þurfa nokkur tímann að fara út úr húsi (Margrét Margeirsdóttir, 2004). Eftir töluverða 

gagnrýni á þetta sjónarhorn setti Alþjóðlega heilbrigðisstofnunin (WHO) fram 

flokkunarkerfi, International Classification of Functioning, Disability and Health (ICF). Þar 

sem hægt er að taka inn þá félagslegu þætti sem geta haft áhrif á fötlunina. En það kerfi 

er flokkað niður með þremur lykilhugtökum; skerðing, fötlun og hömlun. Skerðing er 

útskýrð sem missir eða óeðlileg líkamleg, sálræn og líffræðileg virkni. Fötlunin er sögð sem 

takmörkuð geta eða skortur á hæfni til að framkvæma eitthvað verk eins og til er ætlast af 

þeim sem teljast hafa eðlilega getu. Með hömlun er átt við þá erfiðleika sem skerðingin 

eða fötlunin veldur og takmarkar getu einstaklingsins til að uppfylla hefðbundin hlutverk í 

lífinu. Þetta kerfi er í anda læknisfræðilegra skilgreininga þar kemur fram að fötlun og 

skerðing eru ekki það sama en skerðing er talinn ein aðalorsök fötlunar (Rannveig 

Traustadóttir, 2003). En hinir ýmsir fötlunarflokkar urðu til með læknisfræðinni og í eldri 

flokkunarkerfum var áherslan ætíð á að skilgreina vanda einstaklingsins út frá ástandi 

hans sjálfs og þá komu félagslegir og menningarlegir þættir hvergi fram (Tryggvi 

Sigurðsson, 2008). Læknisfræðilega sjónar-hornið samræmist ekki við stefnuna skóla án 

aðgreiningar því það er eingöngu horft á vanda nemandans. Hann verður útgangspunktur 

við val á námsefni, viðgangsefnum og námsaðstæðum og það er mikil möguleiki á að 

nemandinn einangrist (Steingerður Ólafsdóttir, Sigrún Sif Jóelsdóttir, Lára Rún 

Sigurvinsdóttir, Dóra S. Bjarnason, Anna Kristín Sigurðardóttir og Kristín Erla Harðardóttir, 

2014). 

Félagslega sjónarhornið á fötlun er líka umdeilt en var mótsvar við læknisfræðilega  

sjónarhornið á fötlun (Guðrún V. Stefánsdóttir, 2008). Félagsleg líkön leggja áherslu á að 

þættir í umhverfinu eiga stóran þátt í að gera einstaklinginn fatlaðan. Umdeildasta 

félagslega líkanið er það breska en upphafið má rekja til að samtök fatlaðra sem börðust 

gegn því að fólk væri lokað inn á sólarhringsstofnunum, útilokað frá vinnumarkaði, fátækt 

og fleira. Samkvæmt þessu sjónarhorni er fötlun endurskilgreind þannig að samfélagið 

fatli fólk og að fötlun þeirra sé afleiðing undirokunar sem hefur mikil áhrif a tengsl fatlaðra 

við aðra í samfélaginu (Guðrún V. Stefánsdóttir, 2008; Rannveig Traustadóttir, 2003). 

Gagnrýni á þetta sjónarhorn er að það er ekki tekið tillit til fólks með annars konar 

skerðingar svo sem þroskahömlunar, geðræna erfiðleika eða heyrnarskerðingar (Rannveig 

Traustadóttir, 2003).  

Norðurlöndin hafa ekki verið með einn sameiginlegan skilning á fötlun en það 

hefur verið hægt að greina sameiginlegar hugmyndir sem einkennast af áherslu á tengsl 

fatlaða við umhverfi sitt. Þessi sameiginlegi félagslegi skilningur hefur verið kallaður 

norræni tengslaskilningurinn. Þessari sýni hefur verið skipt niður í þrjá megin þætti. Í 

fyrsta lagi er talað um að fötlunin er misræmi á milli einstaklingsins og samfélagsins. 

Samfélagið gerir ekki ráð fyrir fólki sem er öðruvísi í samanburði við heildina, það er 

samfélagið gerir ekki ráð fyrir mannlegum margbreytileika. Í öðru lagi er fötlun bundin 

aðstæðum, það er skerðingin leiðir til fötlunar nema þegar ákveðið misræmi sé til staðar 

og er bundið þeim aðstæðum sem einstaklingurinn er í hverju sinni.  Til dæmis væri 

heyrnarleysi ekki fötlun ef allir töluðu táknmál. Í þriðja lagi er fötlunin afstæð, það er 

hvernig fötlunin er skilgreind á hverjum tíma fyrir sig. Þegar hugtakið fötlun var kynnt var 

ekki eingöngu verið að mótmæla læknisfræðilegu sýninni heldur var verið að reyna finna 

hugtak sem nota mætti, yfir allt fatlað fólk í stað þess að aðgreina einstaklinga með 

ákveðna fötlun eins og til dæmis blindir, þroskaheftir og svo framvegis. Samhliða því var 

komin nýr skilningur á fötlun með því að draga fram mikilvægi samfélagslegra þátta í 

þjónustu við fatlaða (Rannveig Traustadóttir, 2006).  

Skóli án aðgreiningar fellur vel að norræna tengslalíkaninu vegna þess að stefnan 

byggir á viðurkenningu og þátttöku allra nemenda. Námsskráin er merkingabær fyrir alla 

nemendur og námsumhverfið einkennist af fjölbreytileika og að allir geta tekið þátt, allt 

skólastarfið er heildstætt og samþætt og stuðningur er veittur eftir þörfum hvers og eins 

(Reykjavíkurborg, Skóla- og frístundasvið, 2012). Flestir skólar bjóða alla nemendur 

velkomna í upphafi skólagöngu en þegar líður á og meiri áhersla er á bóklega námið þá 

breytist oft viðhorfin til nemandans með sérþarfir eða hegðunarvandan. Þá er talað um að 

það sé best fyrir þennan nemenda að vera með sínum líkum eða í sérúrræði. Frá þessu 

sjónarmiði þá liggur vandinn hjá nemandanum sjálfum það er gallinn, fötlunin, hegðunar-

vandinn og uppeldið. Kennarinn er einn með sinn nemendahóp þar sem ekki kemur að  

teymi af fagfólki með ólíka reynslu innan skólans að hópnum (Droege o.fl., 2012). Þá er 

líka oft farið að skoða nemandann út frá því hvað það er sem er að og þegar grunnskólinn 

er skoðaður með fyrrnefndra skilgreininga á fötlunum í huga þá byggir hann á 

læknisfræðilegum skilningi. Þrátt fyrir að menntastefnan skóli án aðgreiningar sé við lýði 

hér þá hefur greiningarvinnan vaxið, greiningaraðilum fjölgað og greiningartæknin þróast.  

Sem leiðir til þess að börn sem af einhverjum ástæðum teljast hafa sérþarfir hefur fjölgað 

mikið í skólakerfið. Greiningar á vanda barnsins geti veitt því aðgang að stuðning og 

hjálpað starfsfólki skólans að koma til móts við það. Einnig geta þessar greiningar breyst í 

stimpil fyrir nemandann sem hann þarf að burðast með alla ævi (Droege o.fl., 2012). 

1.3 Lög og alþjóðasamþykktir sem tengjast Skóla án aðgreiningar  

Í þessum kafla verður fjallað um alþjóðasamþykktir og hvernig þær hafa áhrif á skóla án 

aðgreiningar. Síðan er tekið fyrir núgildandi lög og reglugerðir, aðalnámsskrá grunnskóla 

og skoðuð er stefna Reykjavíkurborgar um sérstakan stuðning við nemendur.  

Þroskaþjálfarnir sem tóku þátt í rannsókninni starfa í grunnskólum Reykjavíkur. 

1.3.1 Alþjóðlegar samþykktir 

Ísland hefur skuldbundið sig til að taka mið af alþjóðlegum sáttmálum sem Ísland er aðili 

að. Má þar fyrst nefna Mannréttindasáttmála Evrópu, Barnasáttmála Sameinuðu 

þjóðanna, Salamanca yfirlýsinguna og samning Sameinuðu þjóðanna um réttindi fatlaðs 

fólks.  

Þann 3. september 1953 tók Mannréttindasáttmálinn gildi hér á landi en með 

honum samþykktu þær þjóðir sem eiga aðild að honum að tryggja fötluðu fólki sömu 

tækifæri þegar kemur að menntun og annað fólk sem ekki er með fötlun (Brynhildur G. 

Flóvenz, 2004). Barnasáttmáli sameinuðu þjóðanna var staðfestur á Íslandi 1992 og 

lögfestur árið 2013. Með honum ber ríkið ábyrgð á að tryggja öllum börnum full 

mannréttindi til þátttöku í samfélaginu það á við um menntun, að öll börn fái sömu 

tækifæri og þau geti þroskað hæfileika sína og getu (Þórhildur Líndal, 2007).  Salamanca 

yfirlýsingin var undirrituð í júní 1994 af 92 ríkisstjórnum og 25 alþjóðlegum samtökum á 

Spáni. Ráðstefnan var um menntun nemenda með sérþarfir. Þar er staðfest að markmið 

með menntun er að hún er fyrir alla og er grunnréttur allra. Hún viðurkennir brýna 

nauðsyn þess að veita börnum, ungmennum og fullorðnum með sérþarfir menntun innan 

almenna skólakerfisins. Það þarf að taka tillit til allra nemenda sama hver uppruninn er, 

áhugamál, hæfileikar og/eða ólíkar námsþarfir þeirra eru. Því þarf að útfæra námsaðferðir 

eftir þörfum og getur hvers og eins nemenda. Í yfirlýsingunni er einnig tekið fram að 

almenni skólinn sé vettvangur til að breyta hugarfari barna til einstaklinga með fatlanir og 

þannig breyta viðhorfum þjóðfélagsins (Menntamálaráðuneytið, 1994). 

Salamanca yfirlýsingin gefur okkur innsýn inn í það hvernig best er að tryggja 

menntun handa öllum nemendum og virkasta leiðin til þess er skóli án aðgreiningar en til 

þess að það gangi upp þarf hugmyndafræðin að vera opinber stefna og forgangsverkefni 

stjórnvalda. Einnig þarf nægt fjármagn að fylgja og pólitískur vilji er nauðsynlegur og vilji 

íbúa en þeir eru í lykilhlutverki við þróun skóla án aðgreiningar. Mikilvægt er fyrir 

ríkisvaldið að veita styrk og hvatningu svo hægt sé að koma þessari hugmyndafræði áfram 

á skilvirkan hátt með viðráðanlegum kostnaði (Menntamálaráðuneytið, 1995). Í 

yfirlýsingunni er talað um að almennir skólar séu best búnir til að sigrast á hugarfari 

mismunar, móta umhverfi sem tekur fötluðum opnum örmum og móta þjóðfélag án 

aðgreiningar og koma á menntun handa öllum og því er mikilvægt að fatlaðir nemendur 

hafi aðgang að almenna grunnskólanum. Einnig er skorað á stjórnvöld allra landa að vinna 

að því að gera menntakerfið þannig í stakk búið að það geti þjónað öllum börnum án 

sérstakrar aðgreiningar. Til þess að ná þessu markmið geta stjórnvöld sett fram lög og 

stefnur sem  segja að öll börn eigi rétt á að sækja almennan skóla nema í sérstökum 

tilfellum. Ríki eru jafnframt hvött til þess að setja meira fé til að greina sérþarfir nemenda 

eins fljótt og auðið er og sjá til þess að starfsfólk fái menntun við hæfi til að bregðast við 

þörfum nemenda (Menntamálaráðuneytið, 1994). Íslendingar undirrituðu  þann 30. mars 

2007  samningi Sameinuðu þjóðanna um réttindi fatlaðs fólks. Er samningurinn í 

fullgildingarferli hér á landi. Í grein 24 er tekið á menntun fatlaðs fólks og að aðildarríkin 

skuli koma á menntakerfi án aðgreiningar á öllum skólastigum. Einnig skal tryggt að fatlað 

fólk sé ekki útilokað frá menntakerfinu vegna fötlunar og að fötluð börn séu ekki útilokuð 

frá gjaldfrjálsu skyldunámi. Skal námið uppfylla almennar kröfur um gæði  og vera til jafns 

við aðra og einnig að fatlað fólk fái þann stuðning innan menntakerfisins og viðeigandi 

aðlögun sé veitt (Velferðarráðuneytið, 2015). 

Salamanca yfirlýsingin og Samningur Sameinuðu þjóðanna um réttindi fatlaðs fólks 

vinna saman að hugmyndafræðinni um skóla án aðgreiningar til að tryggja nemendum 

sem eru greindir með fötlun rétt til náms á jafningjagrundvelli (Steingerður Ólafsdóttir 

o.fl., 2014). 

1.3.2 Lög og reglugerðir 

Skóli án aðgreiningar skal halda utan um alla þá hópa sem á einhvern hátt geta átt undir 

högg að sækja eða átt á hættu að fá ekki fulla hlutdeild í skólalífinu. Má þar nefna þá sem 

ekki búa yfir íslenskukunnáttu, þá sem búa við fötlun, ýmsa hópa sem búa við bág 

félagsleg og efnahagsleg kjör eða börn og unglinga sem á einhvern hátt skera sig úr 

hópnum. Þetta á við allt starf í skólanum (Kristín Dýrfjörð, Þórður Kristinsson og Berglind 

Rós Magnúsdóttir, 2013).  

Árið 1996 var fyrst talað um skóla fyrir alla í lögum um grunnskóla því þá var 

Salamanca yfirlýsingin höfð að leiðarljósi. Með þeim lögum urðu nýjar áherslu og nýtt 

viðhorf til nemenda með fötlun að veruleika. Ný lög um grunnskóla tóku gildi í júní 2008 

og eitt af markmiðum laganna er að auka sjálfstæði skólanna og draga úr miðstýringu. En 

áfram eru grundvallarréttindi til náms þau sömu og áður en til viðbótar á að mæta 

hverjum nemanda á hans forsendum. Í lögum um grunnskóla nr. 91/2008 er talað um að 

hlutverk grunnskóla sé að stuðla að alhliða þroska nemenda og virðingu fyrir manngildum. 

Einnig eiga allir nemendur rétt á námi við sitt hæfi í hvetjandi umhverfi í sínum 

heimaskóla. Skólinn á að taka mið af þörfum nemenda og almennri vellíðan. Þar segir 

jafnframt að grunnskólinn eigi að koma til móts við nemendur með sérþarfir í almenna 

grunnskólanum án aðgreiningar en ef því er ekki hægt að koma því við þá geti foreldrar 

sótt um skólavist í sérskóla eða í sérúrræði innan grunnskólans (Lög um gunnskóla nr. 

91/2008). Hér að ofan er mótsögn við stefnuna því ef heimaskólinn getur ekki sinnt 

þörfum nemandans er hann samt skyldugur til þess að reyna koma til móts við hann. Þar 

til allt er reynt og ekki gengur upp að aðlaga námsaðstöðu fyrir nemandann þá er hægt að 

sækja um sérúrræði með samþykki foreldra. Í reglugerð um nemendur með sérþarfir í 

grunnskóla nr. 585/2010 2.gr. er þetta ítrekað að nemendur eiga rétt á vera í skóla án 

aðgreiningar og þá er átt við grunnskóla í heimabyggð eða nærumhverfi nemandans þar 

sem náms- og félagslegar þarfir þeirra eru uppfylltar í almenna skólastarfinu með lýðræði, 

manngildi og félagslegt réttlæti haft að leiðarljósi (Reglugerð um nemendur með sérþarfir 

í grunnskóla, nr. 585/2010).   

Í grunnskóla lögunum 2008,  gr. 17 er einnig komið inn á nemendur með sérþarfir, 

þar er sagt að það eigi að kom til móts við námsþarfir nemenda í heimaskóla án 

aðgreiningar og án tillits til líkamlegs eða andlegs atgervis. Þeir nemendur sem eiga erfitt 

með nám sökum sértækra námsörðuleika, félagslegra eða tilfinningalegra örðugleika 

og/eða fötlun sbr. 2. gr. laga um málefni fatlaðra, eiga rétt á sérstökum stuðningi í námi í 

samræmi við metnar sérþarfir (Lög um grunnskóla, 2008).   

Í lögum og reglugerðum um grunnskóla kemur fram ótvíræður réttur nemandans 

óháð getu, hæfni eða líkamlegu atgervi hans að sækja nám í sínum heimaskóla og skólinn 

á að mæta öllum nemendum og veita stuðning ef þess þarf.  

Í lögum um málefni fatlaðra nr. 59/1992 er ekki fjallað um lög um grunnskóla eða 

skóla án aðgreiningar en þar segir að tryggja skuli fólki með fötlun jafnrétti og lífskjör á við 

aðra samfélagsþegna. Einnig skulu sköpuð skilyrði til þess að fatlaðir geti lifað sem næst 

eðlilegu lífi. Ætíð skal fötluðum veitt þjónusta samkvæmt almennum lögum áður en grípa 

þarf til sérlaga. Almenn lög eru svo sem lög um heilbrigðisþjónustu, lög á svið 

menntamála, atvinnumála og almannatryggingar. Þar sem lög um málefni fatlaðar, nr. 

59/1992 eru sérlög þá skal alltaf byrja á að horfa á almenn lög, svo sem lög um grunnskóla 

nema það sé eitthvað sem ekki kemur fram þar þá skal grípa til sérlaga eins og til dæmis 

um velferðarþjónustu við fatlaða sem ekki er tilgreind eða tryggð í almennum lögum, s.s. 

lög um aðgengismál og ferðaþjónustu (Lög um málefni fatlaðra nr. 59/1992).  

Aðalnámskrá grunnskólann 2011 byggir á lögum um grunnskóla nr. 91/2008 og 

birtir hún menntastefnu stjórnvalda og er rammi um skólastarfið, tilgang þess og 

markmið. Fram kemur í Aðalnámskrá grunnskóla (2011) að í skóla án aðgreiningar fái allir 

nemendur jöfn tækifæri til náms. Námið á að vera  á forsendum hvers nemanda og í skóla 

án aðgreiningar á að ríkja viðhorf sem einkennist af virðingu fyrir rétti allra nemenda til 

þess að taka virka þátt í sínu skólasamfélagi óháð atgervi og stöðu þeirra. Bera á virðing 

fyrir fjölbreytileikanum og koma skal í veg  fyrir mismuna og aðgreiningu á hvað hátt sem 

er í skólasamfélaginu. Margbreytileika í skóla án aðgreiningar skal tekið fagnandi en 

einsleitni skal hafnað. Skólinn á að gefa nemendum tækifæri til að tileinka sér þekkingu, 

leikni og hæfni sem undirbýr þá undir nám og störf að grunnskóla loknum. Aðalnámskráin 

á að tryggja öllum nemendum á grunnskólastigi góðar aðstæður til náms í samræmi við 

gildandi lög og menntastefnu (Aðalnámskrá grunnskóla, 2011).  

1.3.3 Stefna Reykjavíkurborgar um sérstakan stuðning við nemendur 

Í Skýrslu Reykjavíkurborgar frá árinu 2012 um skóla án aðgreiningar og sérstakan stuðning 

við nemendur í grunnskólum kemur fram stefna Reykjavíkurborgar í menntamálum; 

„Skóli án aðgreiningar byggir á viðurkenningu og þátttöku allra nemenda. 

Námsskráin er merkingabær fyrir alla nemendur og námsumhverfið 

einkennist af margbreytileika. Allir nemendur njóta virðingar og ná besta 

mögulega árangri. Skólastarf án aðgreiningar er ferli í sífelldri þróun, allt 

skóalstarfið er heildstætt og samþætt og stuðningur er veittur eftir þörfum 

hvers og eins“. (Reykjavíkurborg, Skóla- og frístundasvið, 2012:3)  

Það kemur einnig fram að allir nemendur skulu vera virkir þátttakendur í skólaumhverfinu 

á jafnréttisgrundvelli. En til þess þarf fjármagn og er skólanum tryggt fjármagn til að 

starfrækja kennslu og þjónustu til að mæta þörfum allra nemenda. Úthlutun á fjármagni 

til grunnskóla vegna sérstaks stuðnings við nemendur hefur verið með þrennum hætti. Í 

fyrsta lagi úthlutað miðað við nemendafjölda í skólum og þá skipuleggur skólinn stuðning í 

samræmi við stefnuna. Í öðru lag eru fær skólinn úthlutað fjármagni til þjónustu og 

sérstaks stuðning við mikið fatlaða nemendur og nemendur með alvarlegar raskanir og í 

þriðja lagi getur skólinn sótt um sérstakt fjármagn ef nemendahópur skólans víkur 

verulega frá því sem almennt er, til dæmis ef margir nemendur af erlendum uppruna eru í 

bekknum (Reykjavíkurborg, Skóla- og frístundasvið 2012). Reykjavíkurborg hefur aðallega 

úthlutað út frá heildarfjölda nemenda og eftir greiningum einstakra nemenda. Kennarar 

og stjórnendur í grunnskólum hafa gagnrýnt þetta úthlutunarkerfi þar sem úthlutun til 

fatlaða nemandans sé oft ekki í samræmi við raunverulega þörf hverju sinni fyrir þjónustu 

og stuðning meðan nemandi með flóknar þarfir þarf mikinn stuðning fær ekki úthlutun 

þar sem ekki er skilgreind fötlun að ræða fötlun gefur ekki alltaf tilefni til sérstaks 

stuðnings eða sérkennslu en það getur verið þörf fyrir slík úrræði þótt ekki sé skilgreind 

fötlun að ræða (Reykjavíkurborg, Skóla- og frístundasvið 2012).  

2 Þroskaþjálfar 

Árið 1958 var stofnaður Gæslusystraskóli Íslands við Kópavogshælið og í lögum um 

fávitastofnanir nr. 53 síðan 1967 segir að við aðalfávitahæli ríkisins skuli vera rekinn 

skóli til að sérmennta fólk til fávitagæslu (Lög  um fávitastofnanir, 1967). 

Gæslusystranámið var tveggja ára nám, aðallega verklegt og fór kennslan fram á 

Kópavogshæli undir leiðsögn hjúkrunarfræðings og voru nemarnir klæddir í bláa 

búninga með höfuðkappa (Margrét Margeirsdóttir, 2001). Í náminu var aðal áherslan á 

læknisfræðilega hliðina vegna þess á þessum tíma var litið á fatlaða sem sjúklinga sem 

þurftu lækningu, umönnun og gæslu (Guðrún V.  Stefánsdóttir, 2012).  

Heiti Gæslusystraskólans var breytt árið 1971 í Þroskaþjálfaskóli Íslands og varð 

þá aukið í tvö og hálft ár og varð bæði bóklegt og verklegt. Árið 1977 varð Þroskaþjálfa-

skólinn sjálfstæð stofnun og námið lengt í í þrjú ár. Upp frá því var áherslan í náminu á  

umönnun, uppeldi og þjálfun fatlaðs fólks enda var litið svo á að fatlaðir þyrftu að laga 

sig að samfélaginu en ekki öfugt. Áfram var skólinn undir heilbrigðis- og trygginga-

málaráðuneyti en árið 1991 þá færðist hann undir menntamálaráðuneytið. Þegar 

Kennaraháskóli Íslands, Fósturskóli Íslands, Íþróttakennaraskóli Íslands og 

Þroskaþjálfaskóli Íslands sameinuðust í eina háskólastofnun, árið 1998 þá færðist 

þroskaþjálfanámið á háskólastig.  Í dag byggir námið á þroskaþjálfafræðum, á 

félagslegum skilningi á fötlun og lögð áhersla á samfélagsþátttöku og mannréttindi 

fatlaðs fólks (Guðrún V.  Stefánsdóttir, 2012).  

Þroskaþjálfun er lögverndað starf og samkvæmt Reglugerð um menntun, 

réttindi og skyldur þroskaþjálfa og skilyrði til að hljóta starfsleyfi 1120/2012, geta 

einungis þeir sem hafa lokið BA-námi í þroskaþjálfun frá Menntavísindasviði Háskóla 

Íslands og hafa fengið leyfi frá landlækni notað starfsheitið þroskaþjálfi. Einnig má veita 

starfsleyfi á grundvelli menntunar frá ríkjum innan EES og Sviss (Reglugerð um 

menntun, réttindi og skyldur þroskaþjálfa og skilyrði til að hljóta starfsleyfi 1120/2012). 

Megin fræðasvið í námi þroskaþjálfans í dag er þroskaþjálfafræði, fötlunarfræði, 

félagsfræði, þroskasálfræði og siðfræði (Háskóli Íslands 2015). 

Megininntak hugmyndafræði þroskaþjálfunar er grundvölluð í lögum, 

reglugerðum og siðareglum þroskaþjálfa. Hugmyndafræðin segir meðal annars að 

þroskaþjálfar eru fagstétt sem starfar með fötluðu fólki á öllum aldri og störf þeirra 

byggjast á jafnrétti, virðingu fyrir sjálfsákvörðunarrétti og mannhelgi með því að hver 

manneskja er einstök og það eiga allir rétt á fullrar þátttöku í samfélaginu á sínum 

forsendum (Starfskenning þroskaþjálfa, 2007).  Það hefur verið ör þróun og miklar 

breytingar á menntun og störfum þroskaþjálfa síðustu fimmtíu ár. Sterk samkennd 

með fötluðu fólki hefur einkennt þroskaþjálfastéttina og þeir hafa tekið fullan þátt í 

baráttu fyrir auknum rétti fatlaðs fólks og haft mikil áhrif á þróun í málefnum þeirra 

(Guðrún V.  Stefánsdóttir. 2012).  Þroskaþjálfar hafa tekið þátt í að  móta þjónustu og 

ryðja í burt sýnilegum og ósýnilegum hindrunum í samfélaginu í því skyni að bæta 

lífsgæði og lífsskilyrði fólks (Starfskenning þroskaþjálfa, 2007).  

Þroskaþjálfastarfið hefur þróast út frá nokkrum tímabilum í sögu fatlaðra, fyrst 

má nefna altækar stofnanir þar sem fatlað fólk bjó og var aðgreint frá ófötluðu fólki og 

helsta hlutverk þroskaþjálfa var vernd, gæsla, umönnun og uppeldi. Svo tók við 

áherslan á flutning fatlaðs fólk út í samfélagið. Á þessu tímabili einkenndust störf 

þroskaþjálfans á hugtökunum þjálfun, kennsla, uppeldi og meðferð til þess að gera 

fatlað fólk hæft til að búa í samfélaginu. Með aukinni þátttöku fatlaðs fólk í 

samfélaginu þá varð áherslan á fullgild þátttaka, sjálfsákvörðunarrétt, eðlilegt líf. Upp 

frá þessu hafði félagslegur skilningur á fötlun ríkjandi áhrif á störf þroskaþjálfa. Í dag 

eru hugtök eins og aðstoð, leiðsögn, stoðþjónusta og réttindagæsla einkannandi fyrir 

störf þroskaþjálfans og samræmist það starfskenningu hans (Kristín Lilliendal og 

Vilborg Jóhannsdóttir2013; Guðrún V. Stefánsdóttir. 2012). Þroskaþjálfar starfa eftir 

lögum heilbrigðisstarfsmanna nr. 34/2012 og reglugerð um menntun rétttindi og 

skyldur þroskaþjálfa nr. 1120/2012. Samkvæmt þessari reglugerð eiga að þroskaþjálfar 

að þekkja skyldur sínar og virða siðareglur stéttarinnar jafnframt að viðhalda þekkingu 

sinni, faglegri færni og tileinka sér nýjungar er varðar starfið.  

Það má segja að sú þróun sem hefur átt sér stað í málefnum fatlaðra þá hafa 

þroskaþjálfar þurft að endurskoða hlutverk sitt út frá yfirfærslu málefna fatlaðs fólk frá 

ríki til sveitarfélaga, samningi Sameinuðu þjóðanna um réttindi fatlaðs fólks og svo 

nýjar hugmyndir um mannréttindi það er um sjálfstætt líf og notendastýrða 

persónulega aðstoð (NPA) (Kristín Lilliendal og Vilborg Jóhannsdóttir2013; Guðrún V.  

Stefánsdóttir. 2012).  

Hugmyndafræðin skóli án aðgreiningar hefur haldist í hendur við sögu 

þroskaþjálfa í grunnskólum. Því þegar skólarnir fóru að taka inn nemendur með fötlun 

þá var farið að óska eftir þroskaþjálfum í almenna grunnskólann til að koma til móts við 

þá. Starfandi þroskaþjálfar í grunnskólum þurfa að standa vörðu um réttindi nemenda 

með fötlun. Því þarf þroskaþjálfinn að kynna sér öll þau lög og reglugerðir, sáttmála og 

allt það sem fjallar um fólk með fötlun. Eitt meginhlutverk starfandi þroskaþjálfa í skóla 

án aðgreiningar er að standa vörð um réttindi nemenda með fötlun. Í því felst að passa 

að skólaumhverfið fatli ekki nemendur og að það sé tekið tillit til ólíkra þarfa þeirra. 

Þroskaþjálfar þurfa að halda í hugmyndafræðina sem einkennir þroskaþjálfun,  það er 

mannúð, réttsýni, viðhorf og virðing fyrir einstaklingnum (Huldís Franksdóttir Daly, 

2007).   

Starf þroskaþjálfans er á öllum sviðum samfélagsins og með það að leiðarljósi að 

styðja og efla fatlað fólk til samfélags þátttöku og að gæta hagsmuna þeirra. 

Mannréttindi og mannréttindabarátta er lykilinn í störfum þroskaþjálfa og einnig 

fjölbreyttarleiðir til að styðja og efla fatlað fólk (Háskóli Íslands, 2015).  

3 Rannsóknir  

Margar rannsóknir hafa verið gerðar á skóla án aðgreiningar út frá sjónarhorni kennara en 

lítið hefur verið rannsakað út frá sjónarhorni þroskaþjálfa. Hér á eftir verða skoðaðar  

fjórar rannsóknir sem fjalla um störf þroskaþjálfa og skóla án aðgreiningar. Elsta 

rannsóknin er frá 2006 hún beinist eingöngu að þroskaþjálfum og var gerð af Menntasviði 

Reykjavíkurborgar og Þroskaþjálfafélagi Íslands, þar sem skoðuð voru störf þroskaþjálfa. 

Rannsóknin „Tálmar og tækifæri“ sem stýrð var af Gretari L. Marinóssyni 2007 skoðar öll 

menntastigin, það er leik-, grunn- og framhaldsskóla út frá skóla án aðgreiningar. 

Rannsókn Rannveigar Klöru Mattíasardóttur (2012) fjallar um viðhorf sérkennara í 

grunnskólum til stefnunnar „Skóli án aðgreiningar“. Að lokum er fjallað um 

langtímarannsóknina „Rýnt í störf þroskaþjálfa í ljósi alþjóðlegrar viðmiða“ sem Kristín 

Lilliendal og Vilborg Jóhannsdóttir hafa verið að  vinna að en fyrstu niðurstöðu komu fram 

í október 2013 og tengist hún störfum þroskaþjálfa. 

Menntasvið Reykjavíkurborgar og Þroskaþjálfafélag Íslands gerði könnun á 

störfum þroskaþjálfa í grunnskólum Reykjavíkur árið 2006 sem bar heitið „Greining á starfi 

þroskaþjálfa í grunnskólum Reykjavíkur“.  Það voru 36 þroskaþjálfar sem tóku þátt í 

könnuninni og höfðu flestir mikla reynslu í starfi. Störfuðu þeir annað hvort í almennum 

grunnskólum eða í sérskólum. Einnig var rætt við þrjá skólastjórnendur í grunnskólum þar 

sem þroskaþjálfar störfuðu.   

Niðurstöður bentu til þess að meirihluti þroskaþjálfa taldi jákvætt viðhorf ríkja í 

sinn garð innan skólans, sérstaklega frá skólastjórum og yfirmönnum sérkennslu en minna 

frá kennurum og öðru starfsfólki. Þekkingarleysi á störfum þroskaþjálfa og ytri aðstæður, 

það er grunnskólalögin og hefðir í skólastarfinu réðu þar mestu um, að mati þroskaþjálfa. 

Væntingar þroskaþjálfana um framtíðina var að þekking á störfum þeirra innan 

grunnskólans, heildarlöggjöf og stefnumótun í menntamálum myndi bæta mest 

starfsaðstæður þeirra. Þroskaþjálfar þyrftu að vera sjálfsögð stétt innan skólakerfisins eins 

og kennarar. Skólastjórnendurnir sem tóku þátt í könnunni töldu að sérkunnátta 

þroskaþjálfa í skólastarfinu felist einkum í góðri þekkingu á þroskafrávikum og fötlununum 

sem vantaði áður í skólana. Þessi sérþekking nýtist einkar vel til þess að miðla til kennara, 

þar sem menntun kennarans næði ekki til þessara þátta (Reykjavíkurborg, 2006).  



20 

Rannsókn Rannveigar Klöru Matthíasardóttur (2012) um viðhorf sérkennara til 

stefnunnar skóli án aðgreiningar er megindleg rannsókn og tóku 133 sérkennarar þátt í 

rannsókninni.  

Niðurstöður rannsóknarinnar sýndu fram á að í flestum tilfellum var viðhorf 

þátttakenda jákvætt og að þeir töldu sig vinna að framgangi stefnunnar í sínum skóla. Þeir 

töldu sig (sérkennara) ásamt stjórnendum og stuðningsfulltrúum vinna best að framgangi 

stefnunnar, umfram umsjónakennara. En eitt af því sem kom fram í rannsókninni er í 

mótsögn við skóla án aðgreiningar og það er hversu margir þátttakendur sinna 

sérkennslunni í sérúrræðum en það virðist fara eftir aðstæðum hverju sinni hvar 

sérkennslan í skólanum fer fram.   

Rannsóknin „Tálmar og tækifæri“ sem stýrt var af  Gretar L. Marinóssyni (2007)  

fjallar um menntun nemenda með þroskahömlun á Íslandi og nær til allra skólastiga. 

Valdir voru skólar sem vorum með nemendur með greinda þroskahömlun og foreldrar 

nemenda með greinda þroskahömlun frá Greiningar- og ráðgjafarstöð ríkisins. Rannsóknin 

beindist að því að skoða hvernig staðið er á framkvæmd opinberrar menntastefnu og 

hvernig skólinn kemur til móts við þroskahamlaða nemendur.  

Niðurstöður rannsóknarinnar bentu til þess að starfsfólk skólans hefði vilja og 

metnað til að vinna með stefnuna skóli án aðgreiningar og hugmyndafræðina jafnrétti til 

náms, vellíðan nemenda og að skólinn ætti að aðlaga starfshætti sína að þörfum 

nemenda. En þegar niðurstöður voru skoðaðar þá var framkvæmd stefnunnar í skólum og 

vinnubrögð starfsfólks í mótsögn við viðhorf þeirra. Nemendur með þroskahömlun eru 

aðgreindir frá öðrum nemendum í námi þeirra og ábyrgð á kennslu og félagslegum 

samskiptum eru í höndum annarra aðila en umsjónakennara. Umsjónakennarar telja sig 

skorta menntun og úrræði til að mæta þörfum þessara nemenda, einnig benda þeir á að 

þá skorti sérfræðilegan stuðning auk þess eru af margir nemendur í bekk og erfið hegðun 

hefur mikið að segja (Gretar L. Marinósson, 2007). 

Langtímarannsóknin „Rýnt í störf þroskaþjálfa í ljósi alþjóðlegra viðmiða“ stýrð af 

Kristín Lilliendahl og Vilborg Jóhannsdóttir en fyrstu niðurstöður voru settar fram í 

október 2013. Meginmarkmið rannsóknarinnar er að öðlast skilning á starfi og 

starfsumhverfi íslenskra þroskaþjálfa og einnig að skoða hvort þeir eiga samleið með 

þroskaþjálfum í Evrópu. Fyrstu niðurstöður rannsóknarinnar skýra frá hvert nýútskrifaðir 

þroskaþjálfar ráða sig til starfa, hlutverk þeirra á starfvettvangi og hverjar eru helstu 

áskoranir sem þeir mæta. Í þessum fyrsta hluta tóku þátt tólf þroskaþjálfar sem annars 

vegar vinna með börnum og unglingum og hins vegar í þjónustu við aldraða og fullorðið 

fólk. Þroskaþjálfarnir höfðu útskrifast á árunum 2010-2013 og var gagna aflað með 

eigindlegum rýnihópaviðtölum. 

Fyrstu niðurstöður sýna að þeir þroskaþjálfar sem starfa með börn og ungmenni 

höfðu verið ráðnir á grundvelli greininga á hegðunar- og þroskaröskunum. Þeir voru í 

beinum stuðningi við börnin og í einhverjum tilfellum báru meginábyrgð á námi þeirra. Því 

virðist sem staða þeirra, hlutverk og fræðasýn sé óljósari en þroskaþjálfana sem unnu í 

þjónustu við aldraða. Að vinna með börnum í skólum þar sem hlutverk og ábyrgð þeirra 

skarast við aðrar fagstéttir. Einnig er hætt við að þroskaþjálfar verði fyrir faglegri 

einangrun þar sem þeir eru einu þroskaþjálfarnir á sínum vinnustað og leitt er líkum að því 

að sú einangrun þeirra og ósýnileiki geti stafað af því hve hlutverk þeirra og fagímynd er 

óljós og skarast við hlutverk og störf annarra fagstétta (Kristín Lilliendahl og Vilborg 

Jóhannsdóttir, 2013). 

Hér hefur verið fjallað um fjórar rannsóknir sem koma inn á störf þroskaþjálfa og 

stefnuna skóli án aðgreiningar. Það er jákvætt viðhorf til þroskaþjálfa í grunnskólum og 

þeir hafa sérhæfða þekkingu á svið þroskaþjálfunar. En þeir eru oft einangraðir í sinni 

vinnu þar sem þeir starfa einir á vettvangi og virðist sem vinna þeirra skarast á við vinnu 

annarra fagstétta innan skólans. Skólinn aðgreinir nemendur með fötlun frá öðrum 

nemendum innan almenna grunnskólans og það eru aðrir en kennarar sem taka ábyrgð á 

námi nemenda með fötlun.  

Eftir að hafa lesið þessar rannsóknir þá vantar rannsóknir sem snúa að upplifun og 

sýn þroskaþjálfa í grunnskólanum í dag. Þessi rannsókn gefur okkur innsýn í upplifun og 

sýn þeirra á hugmyndafræðina skóli án aðgreiningar.  

4 Framkvæmd rannsóknar 

Í þessum kafla er fjallað um aðferðafræði rannsóknarinnar sem notuð var til að afla gagna 

og framkvæmd hennar. Sagt er frá því hvernig staðið var að vali á þátttakendum og fjallað 

um þau siðferðilegu atriði sem þarf að hafa í huga við vinnslu rannsóknarinnar. Einnig er  

er fjallað um greiningu og úrvinnslu gagna.  

4.1 Markmið rannsóknarinnar og rannsóknarspurningin 

Það hafa fáar eigindlegar rannsóknir verið gerðar á starfi þroskaþjálfa í grunnskólum. 

Markmið rannsóknarinnar var skoða upplifun og sýn þroskaþjálfa sem starfa í 

grunnskólum Reykjavíkur, til skóla án aðgreiningar með það fyrir augum leyfa röddum 

þroskaþjálfa að heyrast og að sjónarmið þeirra að fá að koma fram. Í þessari rannsókn er 

sjónum beint að þroskaþjálfum í almenna grunnskólanum. Með því að skoða upplifun og 

reynslu starfandi þroskaþjálfa þá fáum við innsýn inn í heim grunnskólans. 

Rannsóknarspurningin sem ég leitaðist við að svara var: Hver er upplifun og sýn 

þroskaþjálfa af stefnunni „Skóli án aðgreiningar“? 

4.2 Aðferð 

Í þessari rannsókn er notast við eigindlega rannsóknaraðferð (gualitative research). Þessi 

aðferð er notuð þegar rannsakendur ætla sér að efla þekkingu á reynslu og viðhorfum 

ólíkra einstaklinga eða hópa (Guest, 2013). 

Með því að nota eigindlegar aðferðir er verið að afla gagna um það hvernig 

einstaklingar eða hópar túlka umhverfið sitt og aðstæður þeirra. Það er gert með því að 

fylgjast með einstaklingum eða hópum í þeirra daglegu umhverfi. Þá eru m.a. tekin viðtöl 

við þau og er þá mikilvægt að nota opnar spurningar, þannig að viðmælandi fái að lýsa 

reynslu sinni og upplifun í stað þess að hafa staðlaðan spurningalista líkt og notað er við 

megindlegar rannsóknir (Guest, 2013). Valdi ég þess aðferð þar sem ég kemst nær 

þátttakendum með því að nota einstaklingsviðtöl. Viðtölin gefa góða innsýn í skynjun, 

viðhorf og væntingar einstaklingsins sem tekur þátt. Þegar viðtöl eru tekin þá eru notaðar 

hálf opnar spurningar, þannig að viðmælandinn fái að lýsa reynslu sinni og upplifun. Þessi 

rannsóknaraðferð er lýsandi og túlkandi og það er ekki lagt upp með að alhæfa heldur að 

skoðað eitthvað ákveðið niður í kjölinn (Schutt, 2012). Notast er við markvissa úrtaksgerð 

(purposive sampling) í því felst að rannsakandinn velur einstaklinga sem hann telur 

líklegasta til að veita bestu upplýsingarnar um það efni sem er verið að kanna (McMillan, 

2008). 

4.3 Þátttakendur 

Ákveðið var að velja fjóra þroskaþjálfa úr grunnskólum í Reykjavík til þess að taka þátt í 

rannsókninni. Ég hafði ákveðið að skoða eitt skólahverfi í Reykjavík þar sem er mikil 

samvinna á milli skóla. Ég hafði samband við þroskaþjálfana í því hverfi með tölvupósti þar 

sem ég kynnti mig og bar upp ástæðu þess að ég væri að hafa samband við þá. Ég 

athugaði hvort þroskaþjálfarnir vildu taka þátt í þessari könnun og greindi einnig frá því að 

trúnaði og nafnleyndar yrði gætt varðandi þær upplýsingar sem kæmu fram í svörum 

þeirra. Tekið var fram að öllum gögnum sem yrði aflað frá þátttakendum yrði eytt um leið 

og vinnsla úr þeim væri lokið. Ég fékk svör frá þremur þroskaþjálfum í þessu skólahverfi og 

voru þeir jákvæðir og til í að hitta mig. Þar sem ég var búinn að ákveða hitta fjóra 

þroskaþjálfa og fékk ekki svar hjá fjórða, þá var mér bent á einn þroskaþjálfa, í einu 

viðtalinu, sem starfar í öðru skólahverfi. Hafði ég samband við hann og var hann til í að 

taka þátt í rannsókninni.  

4.3.1 Kynning á þátttakendum 

Hér fer fram kynning á þátttakendum. Vegna trúnaðar við þátttakendur verður 

ekki notast við rétt nöfn þátttakenda né skóla sem þeir vinna við. Þátttakendur verða 

auðkenndir með nöfnunum Jóna, Katrín, Sigrún og Thelma.  

Jóna útskrifaðist sem þroskaþjálfi árið 1988. Hún hefur starfað 6 ár í grunnskóla og 

hafði áður unnið á leikskóla. Hún hefur ekki framhaldsmenntun við háskóla en hefur að 

eigin sögn tekið mikið af námskeiðum sem tengjast starfinu. Á vinnustað Jónu eru þrír 

þroskaþjálfar starfandi í sérdeild.  

Katrín útskrifaðist sem þroskaþjálfi árið 1997. Hún hefur starfað í grunnskóla í sjö 

ár. Hún hefur ekki framhaldsmenntun við háskóla en hefur tekið námskeið sem tengjast 

starfinu. Á vinnustað Katrínar starfa þrír þroskaþjálfar. 

Sigrún útskrifaðist sem þroskaþjálfi árið 1997 en eftir útskrift tók hún aðra 

grunnmenntun í háskóla. Hún hefur starfað í grunnskóla í 4 ár sem þroskaþjálfi og er eini 

þroskaþjálfinn á sínum vinnustað. 

Thelma útskrifaðist sem þroskaþjálfi árið 1999. Hún hefur starfað í grunnskóla í 14 

ár. Hún hefur ekki framhaldsmenntun við háskóla en hefur viðhaldið sér í starfi með 

námskeiðum.  Á vinnustað Thelmu er einn þroskaþjálfi starfandi ásamt henni.  

Það sem þær eiga sameiginlegt er að þær eiga langan starfsaldur en mislangan í 

grunnskólum, það er frá fjórum árum og upp í fjórtán ár. Engin af þeim hefur 

framhaldsmenntun við háskóla en hafa allar farið á námskeið tengd starfinu. Jóna, Katrín 

og Thelma starfa í sama skólahverfinu. Það er bara á einum vinnustað sem er einn 

þroskaþjálfi er, hinir hafa aðra þroskaþjálfa á sínum vinnustað. 

4.4 Siðferðileg álitamál 

Í eigindlegum rannsóknum er unnið með persónuleg málefni og því þarf að gæta þess að 

vanda öll vinnubrögð og meðferð persónuupplýsinga. Umræðurnar geta leitað út fyrir hið 

eiginlega rannsóknarefnið og viðkvæmar persónuupplýsingar geta komið fram sem varða 

bæði þátttakandann og aðra í hans umhverfi (Ástríður Stefánsdóttir, 2013). Því er 

mikilvægt að hafa í huga siðferðilega þætti gagnvart þátttakendum þegar svona könnun 

er gerð passa þarf upp á að fá samþykki þeirra sem taka þátt, gæta trúnað, nafnleyndar og 

virðing sé borin fyrir þeim (Esterberg, 2002). Þess vegna verður ekki notast við rétt nöfn 

þátttakenda né skóla þeirra sem þeir vinna við. Þátttakendur verða auðkenndir með Jóna, 

Katrín, Sigrún og Thelma.  

Þegar verið er að vinna svona rannsókn þá hefur eigin afstaða mikið að segja. Það er 

mikilvægt að sá sem sér um rannsóknina reyni að skilja félagslegar aðstæður þátttakanda 

og hvernig skoðanir hans sjálfs geti haft áhrif á rannsóknina (Esterberg, 2002). Þar sem ég 

hef starfað sem þroskaþjálfi og starfa í dag sem sérkennari í skóla án aðgreiningar þá hef 

ég ákveðnar skoðanir á  störfum þroskaþjálfans í grunnskóla. Í fyrsta lagi hvernig hann 

getur nýst í starfi með alla nemendur óháð greiningum í skóla án aðgreiningar og í öðru 

lagi á þroskaþjálfinn að vera eins sjálfsagður í skóla án aðgreiningar eins og kennarinn að 

mínu mati. Þessar hugmyndir gætu litað afstöðu mína til þroskaþjálfa og því þarf ég að ýta 

þessum hugmyndum til hliðar á meðan ég vinn að þessari rannsókn. Þar sem ég tek viðtöl 

við einungis fjóra þroskaþjálfa þá er ekki hægt að alhæfa neitt út frá þessar eigindlegu 

rannsókn.  

4.5 Gagnasöfnun – skráning gagna 

Viðtölin fóru fram á vettvangi í mismunandi aðstæðum það er í einu fundarherbergi og 

þremur vinnuaðstæðum þroskaþjálfanna. Viðtölin tóku allt frá 30 til 45 mínútur. Viðtölin 

voru tekin upp á spjaldtölvu og síðan voru þau afrituð orðrétt í tölvu.  Settar voru upp 

ákveðnar bakgrunnsspurningar sem ég vildi fá svör við og aðrar spurningar sem ég gekk út 

frá í hálf opnu viðtali. 

Bakgrunnspurningarnar sem ég lagði fyrir þroskaþjálfana eru: 

 Hvaða ár útskrifaðist þú sem þroskaþjálfi? 

 Hvaða hefur þú unnið lengi í grunnskólanum? 

 Ertu með framhaldsnám? 

 Eru aðrir þorskaþjálfar í þínum skóla? 

4.6 Greining gagna  

Í þessari rannsókn voru tekin viðtöl við fjóra þroskaþjálfa sem starfa í grunnskólum 

Reykjavíkur og verða niðurstöðurnar byggðar á þeim. Með viðtölunum vildi rannsakandi 

varpa ljósi á rannsóknarspurninguna “ Hver er upplifun og sýn þroskaþjálfa af  stefnunni 

Skóla án aðgreiningar?”. Við úrvinnslu gagnanna var notuð kóðun (e. coding) sem er 

algengt úrvinnsluform. Markmið með kóðunni er að setja upp þemu sem hluti af 

gögnunum falla undir. Það getur verið mismunandi hvernig viðmælendur svara 

spurningum og því er gott að flokka svörin til þess að fá samanburð. Kóðun er 

tvennskonar, það er opin kóðun (e. open coding) og markviss kóðun (e. focused coding). 

Með opinni kóðun er hver lína skoðuð og borin kennsl á það sem þykir áhugavert. Það er 

ekki notað staðlað form heldur er rannsakandinn að skoða og kynnast eigin gögnum og 

finna þemu út frá þeim og bera saman. Markviss kóðun er þegar viss þemu hafa þróast og 

rannsakandinn skoðar gögnin út frá þeim og ber saman (Esterberg, 2002). Gögnin voru 

fyrst greind með opinni kóðun og þegar búið var að skoða viðtölin kemur fram  

markvissari kóðun og út frá því var ákveðið að hafa fjögur meginþemu; skilningur og 

upplifun á stefnunni „Skóli án aðgreiningar“, aðgreining, samstarf innan sem utan skóla 

og að lokum greiningar á nemendum.  

5 Niðurstöður 

Í þessum kafla verður gerð grein fyrir niðurstöðum rannsóknarinnar. Ég skipti þeim niður í 

fjóra meginþætti út frá þemum, það er skilningur og upplifun á stefnunni, aðgreining, 

samstarf innan sem utan skóla og greiningar á nemendum. Þroskaþjálfarnir eru aðgreindir 

með nöfnum Jóna, Katrín, Sigrún og Thelma eins og sagt var frá áður.  

5.1 Skilningur og upplifun á stefnunni 

Mikil umræða hefur verið um skóla án aðgreiningar í samfélaginu á undanförnum árum. 

Hér er fjallað um hvaða skilning þroskaþjálfarnir lögðu í hugtakið „Skóli án aðgreiningar“.  

Þeir eru allir með nokkuð líkan skilninginn á stefnunni.  

Katrín talar um þegar hún skilgreinir stefnuna;  

...rauninni það að nemandi getir verið hér á sínum forsendum og 

hérna tekið þátt í öllu því starfi sem fram fer miðaða við hans getu 

.. þroskalega og félagslega. 

Skilgreiningar hennar ásamt hinum þroskaþjálfunum eru mjög svipaðar,  það er að 

nemendur eiga að vera í sínum heimaskóla á sínum forsendum óháð því hverjar þarfir eða 

geta þeirra kann að vera. Það samræmist því sem sáttmálar, lög og reglugerðir segja til 

um. Upplifun þeirra í beinu starfi með nemendum kom oft fram þegar þær voru að 

skilgreina stefnuna. 

Katrín talar um sína upplifun sem að þetta sé ekki að ganga upp, það er að vinna í beinni 

vinnu með nemandanum því það er svo margt sem kemur upp á t.d. óhentugt húsnæði, 

hefðir innan skólans og jafnfram talar hún um; 

.... þetta er mjög flott og gott á pappírum flott sett fram…… En svo 

oft þegar kemur að því að vinna með þetta á gólfinu þá er svo 

margt sem kemur þarna inn í við erum að tala um umhverfi í 

skólanum, aðstæður í skólanum gamlar byggingar og allt það og 

svo kemur inn í þetta peningalega séð svo er alltaf verið að skera 

eitthvað niður þá bara bitnar þetta á þeim á þessari 

hugmyndafræði. Það er nú bara þannig 

Thelma skilgreinir stefnuna og upplifun hennar kemur fram í sama svari; 

[…..]eins og ég skil þetta þá eiga börn að fá að vera í skóla á sínum 

forsendum eins og það gengur en ég upplifi hana ekki þannig. […..] 

finnst það bara koma allt of mikið af börnum inn og það er ekki 

verið að veita þeim nógu mikinn stuðning til þess að þau geta verið 

í skóla á sínum forsendum. […..] Mér finnst það synd en þetta er 

fallegt á blaði. 

Thelma upplifir að það séu svo margir nemendur sem eru með einhverjar greiningar sem 

eru ekki að fá þjónustu við við hæfi. Upplifun þeirra á stefnunni „Skóli án aðgreiningar“ er 

þannig að þær eru ekki að sjá að stefnan er að virka eins og lagt var upp með í skóla án 

aðgreiningar. Þær tala um að stefnan er falleg á blaði en er ekki að virka sem skyldi. 

Kannski er stefnan falleg á blaði vegna þess læknisfræðilega sýnin er enn við lýði í 

grunnskólanum og skólakerfið horfir á hvernig má laga og bæta nemandann en horfir ekki 

á það hvernig hægt er að koma sem best til móts við hann út frá hans getu og færni 

(Steingerður Ólafsdóttir o.fl., 2014). Grunnskólinn er  fastmótaður í stundatöflum sem eru 

með ákveðnum fögum og  tímasetningum sem getur verið erfitt að setja fatlaða 

nemandann inn í þar sem þarfir hans geta verið mjög breytilegar. Þær tala um að það sé 

erfitt að fylgja eftir stefnunni því það séu margir sem þurfa aðstoð og stuðning. Til þess að 

þessi stefnan virki þá tala þær um að það vantar fólk til að sinna fjölbreyttum þörfum 

nemendanna, það eru margir nemendur að koma inn sem eru með allskonar getu og 

þarfir og hóparnir eru oft stórir. Nemendurnir séu ekki að fá nám við hæfi eða 

einstaklingsmiðað nám. Þroskaþjálfarnir reyna að koma til móts við nemendurna á þeirra 

forsendum.   

5.2 Aðgreining 

Þroskaþjálfarnir tala um einhverja aðgreiningu í starfinu sínu og er allt frá því að taka 

tímabundið út úr hópnum, yfir í það að nemandinn sé eingöngu með þroskaþjálfanum. 

Katrín talar um sinn nemanda að vegna fötlunar þá eigi hann erfitt með að vera inn 

stórum hóp eða bekknum; 

.....þessi strákur sem ég er með er samt svolítið mikið út úr bekk. 

Þannig að það var ákveðið að fyrir þennan vetur að draga kannski 

aðeins ..minni áreiti á hann.  

Hjá Katrínu er verið að horfa á þarfir nemandans þar sem hann á mjög erfitt að vera í 

hópunum því er hann tekinn út úr honum. Það á að vera best fyrir hann á þessum 

tímapunkti. Þarna er verið að vinna eftir þörf og getu nemandans.   

Sigrún talar um að komast til móts við nemendur; 

Svolítið breytilegt og við vorum að reyna að útbúa svona athvarf 

eftir hádegi. Það eru nemendur sem eru ekki alveg að höndla það,  

við erum með það stóra ...... hópa að einhverfum eða nemendum á 

einhverfurófinu. […] þau eru kannski ekki endilega að höndla 

skóladaginn til hálf þrjú, eða tuttugu mínútur yfir, og þá ætlum við 

að útbúa athvarf til að létta á þeim.  

Þroskaþjálfarnir tala um að þeir þurfi að aðlaga aðstæður og námsefni fyrir nemendur 

sína og í sumum tilfellum þurfa þeir að taka nemendur með fötlun út fyrir námshópinn. 

Stefnan talar um að aðlaga umhverfi og námsþarfir fyrir nemandann með sérþarfir til að 

koma til móts við hann. Þegar nemandi með fötlun þolir ekki meira með námshópnum þá 

er hann tekinn út annað hvort einn, í litlum hópi eða aðgreindur inn í bekknum með 

manninn á sér. Það getur verið erfitt að vinna við þessar aðstæður en þroskaþjálfinn þarf 

að huga að vellíðan nemandans. Þegar nemandi er tekin út úr námshópnum þá er það 

gert í samráði við skólayfirvöld og foreldra og þá út frá vanda eða þörfum nemandans. Í 

viðtölunum komu einnig fram að þroskaþjálfarnir eru oft með ákveðið viðhorf í sinn garð 

og þegar Katrín er að tala um aðgreiningu í starfinu þá kemur hún fram með að; 

Í rauninni er þessi stétt svolítið að kljást við að maður sé 

eyrnamerktur einhverjum börnum það er ennþá þetta viðhorf að 

þetta er þitt að sjá um þetta. Kennarar er oft með stóra bekki og 

eiga bara alveg meira en nóg með það. 

Það lítur út fyrir að þroskaþjálfinn sé aðgreindur frá öðrum, hann á nemandann með 

fötlunina, þá er eins og þroskaþjálfinn tilheyrir hvorki hópnum né nemandinn. Kannski er 

þetta vegna þess að grunnskólinn er kennarastofnun og hefur alltaf verið miðuð út frá 

kennurum og meðal nemandanum. Hugmyndafræðin skóli án aðgreiningar hefur haldist í 

hendur við sögu þroskaþjálfa í grunnskólum. Því þegar skólarnir fóru að taka inn 

nemendur með fötlun þá var farið að óska eftir þroskaþjálfum í almenna grunnskólann til 

að koma til móts við þá (Huldís Franksdóttir Daly, 2007). Því er kannski gert ráð fyrir því að 

þroskaþjálfinn hljóti að eiga að sinna nemandanum með fötlunina, allan tímann í 

skólanum og bera alla á ábyrgð á hans námi. Starfandi þroskaþjálfar í grunnskólum þurfa 

að standa vörðu um réttindi nemenda með fötlun. Því þarf þroskaþjálfinn að kynna sér öll 

þau lög og reglugerðir, sáttmála og allt það sem fjallar um fólk með fötlun (Huldís 

Franksdóttir Daly, 2007).     

5.3 Samstarf 

Í þessum kafla skiptast þemun niður í þrjá þætti, það er samstarf innan skólans, samstarf 

með öðrum starfandi þroskaþjálfum í sama skóla og samstarf við aðra þroskaþjálfa í 

skólasamfélaginu í Reykjavík.  

5.3.1 Samstarf innan skólans 

Samstarf innan skólans er mikilvægt til þess að allir fái upplýsingar um það sem er að 

gerast á hverjum tíma fyrir sig fyrir og einnig fyrir þá sem koma að nemendahópnum. Gott 

samstarf býður upp á það að allir í nemendahópnum geti tekið þátt á sínum forsendum. 

Samstarf þroskaþjálfana við sitt nærumhverfi, það er við umsjónakennara, kennara og 

árgangakennara var nokkuð misjafnt frá því að vera mikið í ekki neitt. Jóna segir frá því að 

hún sé í miklu samstarfi við umsjónarkennarann því það er hann sem tekur ábyrgð á 

nemandanum. Hér er góð samvinna milli þroskaþjálfans og kennarans og hlutverkinn skýrt 

afmörkuð; 

Maður er alltaf í samstarfi við bekkjarkennara því þeir bera alltaf 

ábyrgð á sínum nemendum.  

Hjá þremur af fjórum þroskaþjálfunum þá eiga þeir gott samstarf við umsjónakennarann.  

Katrín talar um að það sé lítið sem ekkert samstarf við kennarana sem koma að 

nemendum og gefur skýringu á því; 

Mitt samstarf það er ekki mikið núna ég er svolítið svona ein mér 

finnst ég þurfa að sækja svolítið eftir öllu sem ég er hérna sem á að 

gera og svona [....] Ég var að byrja á unglingastiginu núna í haust 

og það er fyrsta skiptið sem ég er á unglingastiginu og ég finn það 

alveg það er miklu meira, það er auðveldar að halda utanum 

samstarf í yngri bekkjunum heldur en á unglingastigi.... ég í 

rauninni hitti aldrei alla þessa kennara og svona á hlaupum 

umsjónakennara það er ekki eins markvist og á yngra stigi. 

Hún er að byrja á nýju stigi í grunnskólanum og virðist vera ein með nemandann og þarf 

að þróa samstarf við kennarana sem eru að vinna með nemandann. Skólinn þarf líka að 

koma til móts við hana með því að finna einhvern farveg til að hitta kennarana um 

samstarf þeirra á milli. Þroskaþjálfarnir hafa allir einhvern tímann átt góð samskipti við 

umsjónakennara. Því getur verið erfitt að koma fyrir samstarfi vegna þess hve allir hafa 

mikið að gera í sínum daglegu störfum. Samskiptin og upplýsingaflæðið þarf að vera gott á 

milli aðila sem koma að nemandanum til þess að allir séu meðvitaðir um getu og hæfileika 

nemandans svo hann fái að njóta sín í því umhverfi sem hann er í.  

5.3.2 Samstarf með þroskaþjálfum innan skólans 

Í þremur skólum af fjórum voru aðrir starfandi þroskaþjálfar ásamt þroskaþjálfanum sem 

tók þátt í rannsókninni. Samstarf á milli sömu starfsstéttar er mikilvægt til þess að geta 

speglað starf sitt við aðra sem hafa sömu fagþekkingu. Jóna talar um að það séu 

þroskaþjálfar innan skólans hjá sér en þeir eru í sérdeild og hafa kannski aðra sýn á starfið 

en hún segir meðal annars;     

Það er ekki formlegt. En við leitum mjög mikið saman maður fer 

kannski til þeirra ef maður er að hugsa eitthvað og spái í eitthvað 

af því við tölum kannski sama tungumál 

Þeir tala saman um málefni tengda vinnunni og fræðunum þar sem þeir hafa ákveðin 

bakgrunn saman og geta því speglað sig í honum með hugmyndir og aðferðir í starfinu. 

Aftur á móti talar Thelma um að;  

Við vorum miklu duglegri hérna áður fyrr en þá vorum við líka á 

sama stigi báðar á miðstigi það var allt allt öðruvísi. Nú er bara 

búið að breyta stundatöflunum og hérna við eiginlega hittumst 

aldrei. Við erum alltaf að segja við verðum að halda 

þroskaþjálfafund bara til að hittast aðeins og ræða málinn. Við 

reynum en við .. það er enginn formleg samvinna. 

Þetta er örugglega mjög misjafnt á milli vinnustaða hvort samstarf sé á milli við 

þroskaþjálfana. Það sem kemur fram hér að það er ekkert formlegt samstarf á milli 

starfandi þroskaþjálfa á sama vinnustað vegna þess að það gefst ekki tími til samstarfs. 

Það ætti vera meira samstarf með formlegir hætti og ákveðið fyrirfram.  

5.3.3 Samstarf við þroskaþjálfa utan skóla 

Samstarf við aðra þroskaþjálfa sem starfa á sama vettvangi ætti að vera fyrir hendi. Þar 

sem alltaf er gott að hitta aðra og spjalla um það sem verið er að vinna með hverju sinni, 

til dæmis um stefnuna skóli án aðgreiningar. Í einu skólahverfinu þar sem þrír af fjórum 

þroskaþjálfunum sem tóku þátt starfa í er fyrir fram ákveðin samvinna milli kennara. Þeir 

hittast fjórum sinnum yfir veturinn í mismunandi skólum til að ræða um ákveðin málefni 

t.d. útfærslu á stefnu stjórnvalda, Aðalnámsskrá og/eða námsmat. Þegar rætt var um 

samstarf á milli þroskaþjálfana þá kom fram í gögnum að lítið var um samstarf á milli 

þroskaþjálfa í skólasamfélaginu í heild sinni. Þroskaþjálfarnir töluðu allir um að það væri 

engin samvinna á milli þroskaþjálfa í öðrum skólum. Jóna, Katrín, Sigrún tala allar um  

Facebook síðu sem haldið eru úti og einnig um fund  var haldinn á Öskudaginn sem þær 

voru ánægðar með þar sem var fræðslan var miðuð út frá störfum þroskaþjálfans í 

grunnskólum Reykjavíkur. Thelma talar um að hún hafi sótt sér sjálf fræðslu til 

þroskaþjálfa sem starfa annars staðar;  

….hef ég reyndar líka farið í heimsókn niður í X-skóla og fengið að 

fylgjast með þar og inn á spjallinu á Facebook því þar er stundum 

eitthvað sem hentar mér. Ekki hef ég verið boðin á þá fundi alla 

vega. 

Hún talar um að hún hafi ekki verið boðin á fundi með öðrum þroskaþjálfum í sínu 

skólahverfi. Þroskaþjálfarnir tala allir um að það sé ekkert samstarf á milli skóla nema 

þegar þær sæki sér fræðslu vegna ákveðnar fötlunar eða starfshætti sem talað hefur verið 

um. Því er þroskaþjálfinn oft mjög einangraður á sínum vinnustað og jafnfram þótt að það 

sé annar þroskaþjálfi starfandi þá er lítið formlegt samstarf. Í þessu skólahverfi þar sem 

kennarar hittast formlega þá hittast ekki þroskaþjálfar formlega. Skólastjórar ættu að ýta 

undir að þroskaþjálfar hittist, með því væri hugsanlega verið að ýta undir aukna 

fagþekkingu. Þrír þroskaþjálfarnir töluðu allar um Öskudagsfræðslufundinn sem var á 

Öskudaginn síðastliðinn. Það var góður fræðslufundur og miðaður að þeirra fagþekkingu 

og vonuðu að slíkur fundur væri komin til að vera. 

5.4 Greiningar á nemendum. 

Þegar greining á gögnum fór fram þá kom í ljós að læknisfræðilegar greiningar hafa áhrif á 

störf þroskaþjálfana. Greiningar hafa mikil áhrif á starf skólana því með ákveðnum 

greiningum t.d. einhverfuröskun og Down´s heilkenni fylgir aukafjármagn.  Það sem hefur 

áhrif á að þroskaþjálfar eru ráðnir í störf í grunnskólum er það fjármagn sem 

Reykjavíkurborg setur í þennan málaflokk.  

Jóna var meðvituð um sína stöðu í skólanum  

mitt hlutverk hér er að sinna börnum sem eru með sérþarfir og eru 

með, eru í forgangi, þau sem hafa miklar greiningar em...  

 

Jóna er meðvituð um að vera ráðin inn sem þroskaþjálfi út frá nemendum 

með fötlun. Eins talar Katrín einnig um að vera ráðin inn fyrir einn nemanda 

og tekur ábyrgð á hans námi og félagslegum þroska.  

....... með strák sem er heyrnarskertur og er á einhverfurófinu og í 

rauninni að fylgja honum á eftir inn í bekk og.. aðlaga námsefni, 

foreldrasamstarf og svo bara allt sem við kemur honum. 

Þær eru báðar meðvitaðar um að ráðning þeirra til skólans er út frá læknisfræðilegum 

greiningum. Það er þetta auka fjármagn vegna nemendanna sem borgar laun þeirra.  

Hjá Sigrún og Thelmu hafa hins vegar greiningar ekki mikil áhrif á starf þeirra. Þær vinni 

með hópa burt séð frá greiningum en hjá þeim báðum kom fram að þær eru með ákveðna 

nemendur með fötlun sem þær sinna. Eins og Sigrún talar um að; 

Nei þau eru ekkert endilega með greiningu, [....] Ég bara kíki inn 

svona þessum fimm erfiðustu sem eru hjá mér. Og fylgist með 

mínum. 

Og Thelma segir; 

Sko þetta er bara sagt sem stuðningur eða sérkennsla inn í bekk 

nýtast á árganginn [....]Við erum með tvo einhverfa nemendur í sitt 

hvorum bekknum ég get ekki sinnt þeim báðum á sama tíma við 

reynum, 

Þær eru allar að vinna með nemendur sem eru með einhvers konar greiningar og í þremur 

tilfellum er þroskaþjálfinn að vinna með fleiri nemendur en þá sem eru með greiningar. 

Greiningar á nemendum hjálpa skólanum að skipuleggja sig þannig að það auka fjármagn 

sem kemur inn vegna nemenda með fötlun nýtist sem best. Oftast eru ráðnir 

þroskaþjálfar til að sinna þessum þörfum. Greiningar á nemendum valda því oft að 

nemendur eru aðgreindir frá hópnum. Þroskaþjálfinn á að vinna að því að nemandi geti 

verið í hópnum á sínum forsendum og því þarf að passa að þegar þroskaþjálfinn er með 

einn ákveðin nemanda að hann sé ekki stimplaður hans eign af samstarfsfólki og eða 

nemendum. Eins og kemur fram fyrr í ritgerðinni í þá virðist sem auka úthlutun á 

fjármagni frá Reykjavíkurborg á nemendur með fötlun hafi mest að segja hvort 

þroskaþjálfar eru starfandi í grunnskólum borgarinnar.  

6 Umræður 

Rannsóknarspurningin var : Hver er upplifun og sýn þroskaþjálfa af stefnunni „Skóla án 

aðgreiningar“? Upplifun viðmælanda er mismunandi, þeir upplifðu það að vera að vinna í 

sátt við stefnuna og eru að gera sitt besta hverju sinni. Reynsla þeirra sýndi að það væru 

ákveðnar hindranir í skólasamfélaginu sem valda  því að stundum virðist eins og þeir væru 

að vinna í mótsögn við stefnuna þegar þeir eru að uppfylla og koma til móts við þarfir 

nemandans.  

Þegar talað er um stefnuna skóli án aðgreiningar þá er ekki hægt að taka orðið 

aðgreining í burtu. Aðgreining þýðir að greina eitthvað í sundur eða sundurgreina. Þess 

vegna tek ég saman í niðurstöðunum, skóli án aðgreiningar og aðgreiningu. 

Þroskaþjálfarnir voru nokkuð með skilgreininguna á stefnuna „skóla án aðgreiningar“ á 

hreinu. Eins og Hafdís Guðjónsdóttir og Jóhanna Karlsdóttir (2009) tala um að allir 

nemendur eigi óháð stöðu þeirra að hafa möguleika á að fá náms- og félagslegum þörfum 

sínum sinnt í sínum heimaskóla. Þroskaþjálfarnir töldu sig oftast reyna að vinna út frá 

stefnunni en það væri ekki alltaf hægt þar sem skólinn ætti erfitt með að aðlaga sig að 

þörfum nemenda og af því leiddi aðgreining frá skólasamfélaginu. Í rannsókninni „Tálmar 

og tækifæri“ kom fram að starfsfólk skólans hefði vilja og metnað til að vinna með 

stefnuna „Skóli án aðgreiningar“ og að skólinn ætti að aðlaga sig að þörfum nemenda. En 

það sem stendur í vegi fyrir þessu er aðgreining fatlaða nemandans frá öðrum nemendum 

í námi þeirra og að ábyrgðin væri falin öðrum en umsjónakennaranum. Í þremur tilvikum í 

þessari rannsókn þá er þó nokkur aðgreining sem fer fram í skólanum. Þroskaþjálfinn er 

alfarið með nemandann, skólinn er að reyna að koma til móts við nemendurna með því að 

aðlaga nemendurna að umhverfinu og bjóða þeim séraðstöðu og þá í framhaldi sérnám 

fyrir utan hópinn. Það kom líka fram í rannsókn Rannveigar Klöru Matthíasardóttur (2012) 

að sérkennarar væru jákvæðir gagnvart stefnunni og telja sig vinna samkvæmt henni. Í því 

felst ákveðin mótsögn þar sem sérkennarar taka út úr bekknum og kenna í ákveðnum 

séraðstæðum og í því felst aðgreining frá námshópunum. Það sama gerist hjá 

þroskaþjálfunum, þeir taka nemenda út úr hópnum og í séraðstæður og telja sig þannig 

koma til móts við nemandann út frá hans þörfum.  

Í niðurstöðum kom fram að það var lítið samstarf með þroskaþjálfum á sama 

vinnustað þar sem voru fleiri en einn þroskaþjálfi. Samstarf  innan fagstéttar er 

nauðsynlegt til að viðhalda fagmennsku (Kristín Lilliendahl og Vilborg Jóhannsdóttir, 

2013). Í skólanum er mismikið samstarf með öðrum fagstéttum en það er nauðsynlegt til 

að nemandanum líði vel og finni að hann er velkominn. Þroskaþjálfinn þarf að eiga 

samskipti við marga er varðar nemendur með fötlun þ.e. foreldra, kennara, sérfræðinga á 

ýmsum sviðum og aðra starfsmenn skólans. Fyrst og fremst þarf þroskaþjálfinn að vera í 

miklum samskiptum við umsjónakennarann og ef það tekst ekki þá situr þroskaþjálfinn 

uppi með alla ábyrgðina á námi nemandans. Eins og í langtímarannsókn Kristínar 

Lilliendahl og Vilborgar Jóhannsdóttur (2013) þá tala nýútskrifaðir þroskaþjálfar um að 

þeir beri meginábyrgð á námi fatlaða nemandans og að hlutverk þeirra er ekki skýrt innan 

skólakerfisins. Hvers vegna gerist það; er það vegna þess eins og segir í skýrslu 

Menntasviðs Reykjavíkurborgar og Þroskaþjálfafélags Íslands frá 2006 að þekkingarleysi á 

störfum þroskaþjálfa og hefðir í grunnskólanum sem enn ráða ríkjum í skólakerfinu. Hefðir 

eru sterkar, grunnskólinn er fremur kennaramiðuð stofnun og þar sem áður voru 

sérdeildir sem lagðar voru niður niður um 2001 til 2004, þá hefur kannski haldist í þá hefð 

að nemendur með fötlun tilheyra þroskaþjálfunum. 

Þegar þroskaþjálfar starfa mikið einir og það er ekki mikið samstarf á milli 

þroskaþjálfa þrátt fyrir vera á sama vinnustað, þá getur hann orðið fyrir faglegri 

einangrun. Kristín og Vilborg (2013) tala um að þá verður hlutverk þeirra og fagímynd 

óljós og þá getur hlutverk þeirra skarast við aðrar fagstéttir. Í könnun Reykjavíkurborgar 

og Þroskaþjálfafélags Íslands frá 2006 þá var rætt við skólastjóra og þeir telja að 

þroskaþjálfar séu mikilvægir og ættu að vera sjálfsögð stétt innan skólakerfisins. Samt 

gleymast þeir því í þessu ákveðna skólahverfi þar sem ég skoðaði þrjá þroskaþjálfa,  þá er 

lagt upp með fjóra samráðsfundi kennara í hverfinu yfir veturinn. Ég velti fyrir mér af 

hverju er ekki komið á samráðsfundi hjá þroskaþjálfum líka. Þroskaþjálfarnir töluðu allar 

um Öskudagsráðsstefna sem haldin var á Öskudaginn hafið verið gott framtak og vonuðu 

að það væri komið til að vera. 

Þegar þroskaþjálfar eru ráðnir til starfa í grunnskólanum þá er horft á 

læknisfræðilegar greiningar nemenda og út frá hvaða fjármagni skóli fær. 

Grunnskólakerfið ræður þá þroskaþjálfa út frá því. Í skóla fyrir alla ætti að vera 

margbreytilegar starfsstéttir sem kom að nemendunum eins og hjónin Dianne og Philip 

Ferguson (1998) tala um að markmið stefnunnar sé þríþætt. Í fyrsta lagi að allir nemendur 

sæki nám í almennum bekkjum, í öðru lagi að hugmyndafræðin sé leið að 

félagsfærniþjálfum nemenda með sérþarfir og í þriðja lagi að skóli án aðgreiningar á að 

vera jákvæð upplifun fyrir almenna nemendur. Eins talar Ólafur Páll (2011) að skóli án 

aðgreiningar snýst ekki um að það hvernig við komum fötluðum nemendum fyrir í 

almennum skólum heldur um það hvað telst vera almennur skóli. Til að mæta 

fjölbreytileikanum í skóla án aðgreiningar þá þarf að minnka vægi á læknisfræðilegar 

greiningar og breyta hugsunarhættinum yfir í það að hugsa um hvern nemendahóp fyrir 

sig. Hvað þarf hann til að allt gangi upp og það sé komið til móts við alla. Þroskaþjálfar 

eiga líka að vera sjálfsögð stétt innan skólakerfisins eins og nemendur með fötlun. 

7 Lokaorð 

Þetta hefur verið lærdómsrík ferli að vinna að þessari rannsókn. Ég lagði upp með 

rannsóknarspurninguna „Hver er upplifun og sýn þroskaþjálfa af stefnunni skóla án 

aðgreiningar?“ Þroskaþjálfarnir voru allir með skilgreininguna á menntastefnunni á hreinu 

og vissu hvaða þýðingu stefnan hefur fyrir fatlaða nemendur, það er allir nemendur eiga 

rétt á að fara í sinn heimaskóla óháð getur og líkamlegu atgervi. Upplifun þeirra virtist 

vera að þeir ná ekki að útfæra stefnuna í starfi með nemendunum, þeir tala um að sé 

margt sem hefur áhrif á starfið svo sem stórir námshópar hefðir í skólastarfinu, gamlar 

skólabyggingar og fjármagn.  

Það er tvennt sem ég velti fyrir mér eftir að hafa unnið að þessari rannsókn, 

annars vegar er það samstarf á milli þroskaþjálfa í grunnskólanum og hins vegar ráðningar 

þroskaþjálfa í grunnskólann. Það kom mér á óvart hversu lítið samstarf er á milli 

þroskaþjálfa í grunnskólanum, hvort sem var innan skólans eða utan skólans. Til þess að 

viðhalda fagímynd þá þarf að vera gott samstarf, fræðsla, miðlun upplýsinga og umræður 

þeirra á milli. Þau fjórtán ár sem ég hef starfað í skólasamfélaginu þá er enn þá verið að 

ráða þroskaþjálfa til starfa eingöngu vegna nemenda með fötlun. Í skóli án aðgreiningar 

ætti að  ráða ólíkar fagstéttir inn í til að efla fjölbreytt starf innan skólans.  Þroskaþjálfar 

eru með yfirgripsmikla  þekkingu á fötlun og á aðferðum til að vinna með ólíkar þarfir og 

þess vegna tel ég að þroskaþjálfar eigi að vera sjálfsögð fagstétt inn í alla grunnskóla 

landsins óháð fjármagni.   

